
sþ. 262. Tillaga til þíngsálylctunar [100. mál]
um kaup á lóðum í Grjótaþorpinu i Reykjavík.

Flm.: Gylfi Þ. Gíslason, Haraldur Guðmundsson.

Alþingi ályktar að fela ríkisstjórninni að leita um það álits sérfróðra manna,
hvort eigi megi telja líklegt eða fullvíst, að bæjarstæði Ingólfs Arnarsonar hafi
verið í Grjótaþorpinu eða um það bil þar, sem nú stendur húsið Grjótagata 4.
Sé það álit fræðimanna og komi í ljós, að Reykjavíkurbær hafi ekki í hyggju að
gera ráðstafanir til þess að eignast þessa lóð og næstu lóðir, t. d. til þess að reisa
þar ráðhús eða annað opinbert stórhýsi, ályktar Alþingi að fela ríkisstjórninni
að leitast við að fá keyptar þessar lóðir og hús þau, er á þeim standa, svo að síðar
verði hægt að reisa þar opinbera byggingu eða hagnýta þær á annan hátt, er hæfi
helgi staðarins.

Greinargerð.

Ýmsar tilgátur hafa kornið fram um það, hvar Ingólfur Arnarson, fyrsti land-
námsmaður Islands og frumbyggi höfuðborgar þess, hafi reist bæ sinn, er hann
tók sér bólsetu í Reykjavík Mörg rök munu hníga að því, að bæjarstæði hans hafi
verið í brekkunni, sem nú er kölluð Grjótaþorp, eða nánar tiltekið þar. sem nú
stendur húsið Grjótagata 4. Telja ýmsir fróðir menn líklegt, að þar megi finna
Í jörðu meiri eða minni leifar af skúlarústum Ingólfs.

Í till. þeirri, sem hér er flutt, er gert ráð fyrir því, að leitað verði álits hinna
sérfróðustu manna í þessu máli. Telji þeir bæjarstæði Ingólfs hafa verið á þessum
stað, er lagt til, að ráðstafanir verði gerðar til þess, að lóð sú, sem hér er um að
ræða, ásamt næstu lóðum, komist í opinbera eign, enda væri þá hér um að ræða
hjarta Reykjavíkur og jafnframt einn merkasta sögu stað landsins. Virðist sjálf-
sagt, að slíkur sögustaður sé opinber eign og honum sýndur hinn fyllsti sómi,
t. d. með því, að þar sé reist vegleg opinber bygging eða glæsilegt minnismerki,
enda vill svo vel til, að á þessum stað hafa ekki verið reistar frambúðarbyggingar.
Flm. þessarar till. telja æskilegast, að Reykjavíkurbær reisi ráðhús sitt á þessum
stað. Reynist Reykjavíkurbær hins vegar ekki hafa áhuga á því að eignast þessar
sögulegu lóðir undir ráðhúsbyggingu eða til annarra þarfa, er talizt gætu hæfa helgi
staðarins, virðist eðlilegast, að ríkið geri ráðstafanir til þess að eignast þessar
lóðir og hagnýti þær á þann hátt, að sögustaðnum væri fullur sómi sýndur.


